
Immap naasuinik tunisassiornerup pilersinnissaanut annertusarnissaanullu tunngatillugu misileraanernut 

aningaasaliissutaasartussat siunertamut tulluarnerusumik qanoq ilusilerneqarsinnaanerat 

atuutsinneqarsinnaanerallu pilugit nassuiaammik Naalakkersuisut saqqummeeqqullugit 

peqquneqarnissaannik Inatsisartut aalajangiiffigisassaattut siunnersuut. Ilaatigut kommunit 

inussutissarsiortullu misilittagaat nassuiaammut ilaatinneqassapput. Nassuiaat UKA2021 sioqqullugu 

Inatsisartunut agguaanneqassaaq, taamaalilluni nassuiaammi inerniliunneqartut AIS2022-ip 

suliarineranut ilanngunneqarniassammata.  

(Partii Naleeraq, Inatsisartut gruppiat) 

(Siullermeerneqarnera) 

Demokraatit nuannaarutigaat, maanngangaaq qeqqussanik immallu naasuinik allanik tunisassiorneq 

Nunatsinni soqutigineqarluarmat. Qularutiginngilarpummi, minguitsumik imartaqarnitsigut qeqqussanik 

immallu naasuinik niuernerpalaartumik iluatsilluartumillu tunisassiornissamut pitsaasunik 

periarfissaqartugut, silarsuarmi tamarmi tunisassiat taama ittut piumaneqarnerat annertoorujussuusoq. 

Minnerunngitsumik Asiami. 

Maluginiarparput, Royal Greenland A/S Maniitsup eqqaani piffissami 2018-imiit 2021-imut qeqqussanik 

nerisassiornissamik akuerineqarsimasoq, qilanaaraarpullu tusassallugu, suut misilittagarineqarsimanersut. 

Taamatuttaaq maluginiarparput, qeqqussanik immallu naasuinik allanik illoqarfinni tunisassiornermik 

aallartitsinissaannut tapiissutinik qinnuteqarnissaminnut periarfissaqarluartut. Tamanna assersuutigalugu 

pisinnaavoq Greenland Business imaluunniit nunaqarfinnut aningaasaliissutit aqqutigalugit, taakku ukiut 

tamaasa Naalakkersuisunit kommuninut agguaanneqartartut. Tassani aningaasat aaliangersimasumik 

immikkoortinneqarsimapput pilersaarusianut suliniutinullu, nunaqarfinnut isorliunerusunullu 

inuussutissarsiornikkut inerisaanissamut tapiissutitut. Suliffeqarfik nunaqarfinni isorliunerusuniluunniit 

qeqqussanik niuernermik ingerlatsiniartoq kommuniminut nunaqarfinnut aningaasaliissutinut tapiissummik 

qinnuteqarsinnaalluni. 

Taakku saniatigut eqqaasinnaavarput, suliffeqarfiit, nunaqarfinni isorliunerusunilu tunisassiorfeqartut, 

Naalakkersuisunut servicekontraktimik qinnuteqarsinnaammata taamaalillutillu tunisassiornissaminnut 

toqqaannartumik taperneqarsinnaallutik. 

Taamaattumik Demokraatit isumaqarput, ullumikkumiit aallartitsiniartunut qeqqussanik 

tunisassiorniartunut periarfissaqarluartoq, taamaattumillu pisariaqarsorinngilarput, tamassuma 

ersarissarnissaanut paasissutissiinissaq. 

Tamanna tunngavigalugu siunnersuutip itigartinneqarnissaa innersuussutigaarput. 


